
 Årsmelding og årsrekneskap 2012 

 

1. Styret si årsmelding 
Følgjande verksemder, institusjonar og organisasjonar er stiftarar av Norsk Vasskraft- og 

Industristadmuseum: 

Odda Kommune, Odda Smelteverk AS (nedlagd 2003), Norzink as (no: Boliden Odda AS), K/S 

Ilmenittsmelteverket (no: Tizir Titanium & Iron AS), AS Tyssefaldene, Odda og omland faglige 

samorganisasjon (no: LO i Indre Hardanger), BKK, Bjølvefossen ASA (no: Elkem Bjølvefossen AS), DNN 

Industrier AS, E-CO Vannkraft AS, Eidfjord kommune, Norsk elektriker- og kraftstasjonsforbund (no: 

EL & IT Forbundet), Energibedriftenes Landsforening (no: Energi Norge), E-verkenes fagforening 

Vestlandet, Haugaland Kraft AS, Hardanger og Voss regionråd (no: Hardangerrådet), Herdlandsfoss 

Kraftverk (no: overført til BKK), Hydro Energi Røldal-Suldal, Indre Hardanger Kraftlag (no: Hardanger 

Energi AS), Kvinnherad Energi AS, Lederne, Landsorganisasjonen i Noreg, Norsk Institutt for 

vannforskning (NIVA), NHO Hordaland, Norsk Arbeidsmandsforbund, Norges vassdrags- og 

energidirektorat (NVE), Norsk kjemisk industriarbeiderforbund (no: Industri Energi), Norges Ingeniør 

og Teknologorganisasjon (NITO), Norske Sivilingeniørers Foreining (no: Tekna), Odda Energi AS, 

Prosessindustriens landsforening (no: Norsk Industri), Statkraft Energi AS, Sunnhordland Kraftlag AS, 

Ullensvang herad. 

Direktør 

Randi Bårtvedt 

Administrasjonsleiar 

Mette Haraldsen 

Avdelingsleiarar 

Siri Jordal 

Terje Kollbotn 

Revisor 

Odda Revisjon AS v/statsaut. revisor  

Nils Magnus Berge 

 

Styret 

Toralv Mikkelsen, styreleiar (Odda kommune) 

Einar Steensnæs, nestleiar (styreoppnemnd) 

Olav Melboe (Norsk Industri) 

Rolf Nesheim (Hordaland Fylkeskommune) 

Hans Henrik Haukaas (Statkraft) 

Trond Seim (LO i Indre Hardanger) 

Halvor Johan Bådsvik (Museumslaget) 

Siri Jordal (tilsette sin representant) 

Observatør 

Gunnstein Brakestad (NVE) 

Styret hadde 5 styremøter i 2012 og handsama i alt 66 saker. Kvinneandelen i styret er 12,5 %. 

2. Organisasjon og ressursar 

Museet vart stifta 9. desember 1988 som Odda Industristadmuseum. Stiftinga vart utvida i år 2000 

og skifta namn til Norsk Vasskraft- og Industristademuseum (NVIM), ei sjølvstendig stifting  med 

eigne vedtekter og  styre. Museet har hovudkontor i Naustbakken 7 i Tyssedal og forvaltar 30 bygg, 

av desse eig museet fem. 

Museet arbeider etter følgjande føremålsparagraf som vart vedteke av stiftarane 11. april 2000: 

Museet skal samla inn og dokumentera, sikra, driva forsking og formidla historie knytt til elvar og 

vatn, vasskraftproduksjon, elektrisitet, kraftkrevjande industri og industristaden.  

Det er eit overordna mål å syna mennesket i høve til heim, arbeidsplass, samfunn og natur. Museet 

skal vekkja interesse for og samla materiale om vasskraftproduksjon og kraftkrevjande industri sine 

verknader på samfunnet: Teknisk, økonomisk, sosialt, politisk, kulturelt og miljømessig, gjennom 

formidling og undervisning, mellom anna knytt til museumsanlegget i Folgefonngata. 

Museet har som mål å bli eit nasjonalt senter for kunnskap og rådgjeving om norsk vasskrafthistorie, 

og historie knytt til kraftkrevjande industri og samfunnet ikring. Museet har og som mål å bevara, 

forvalta og formidla kunnskap om det nasjonale kulturminnet Tyssedal Kraftanlegg (Tysso I). 

NVIM sine driftsinntekter: Offentlege tilskot frå stat (Kulturdepartementet, Riksantikvaren og NVE), 

Hordaland fylkeskommune og Odda kommune, sponsorinntekter og eigeninntekter. 

Personale og arbeidsmiljø 

NVIM utførte i 2012 16,6 årsverk, i tillegg kjem frivillig innsats som er stipulert til 0,5 årsverk. I faste 

stillingar vart det i 2012 utført 13,77 årsverk ved NVIM. Tilsette på engasjement, korttidstilsette og 

sysselsette utførde i 2,83 årsverk og vart gjennomført av i alt 15 personar.  

NVIM arbeider for likestilling mellom kjønna; organisatorisk, når det gjeld løn og sosialt. Fordelinga 

av menn og kvinner mellom dei fast tilsette er 44 % menn og 56 % kvinner.  

NVIM hadde eit sjukefråver i 2012 på 1,8 % mot 4,55 % i 2011. Langtids sjukefråveret var på 0,8 % 

mot 3,75 % i 2011. Fråveret i 2011 skuldast lange sjukemeldingar for to tilsette. Korttidssjukefråveret 

var 1,0 %. Ein auke på 0,2 % frå 2011. Vi hadde ingen arbeidsulukker. NVIM er medlem av Odda 

bedriftshelseteneste. 

Verksemda forureinar ikkje det ytre miljø. 

Økonomi 

Årsrekneskapen for 2012 viser eit underskot på kr. 1 199 664. Underskotet er dekka ved overføring 

av 701 437 frå vedlikehaldsfond og med kr. 504 745 er dekka av annan eigenkapital. Til saman gir 

stiftingskapitalen og annan eigenkapital stiftinga samla eigenkapital på berre kroner 455 452 pr. 

31.12.2012. 

Årsakar til underskotet er: betaling for varmt vatn til fjernvarme frå Tizir AS frå 2012 og 

meirkostnadar ved flytting av gjenstandar frå lager vi leigde i Tyssedal til NVIM sin eigedom, Bygg 26, 

på smelteverket. Lokala er ombygd til føremålet. For 2013: Investeringa i bygg 26 til gjenstandslager 

er ein eingongs investering og vi sparer over 100 000 i leigekostnadar. Kostnadane til varmt vatn er 

innarbeidd i budsjett 2013.  

Etter styret si meining gir den framlagde rekneskapen og balansen eit korrekt bilete av stoda til 

stiftinga Norsk Vasskraft- og Industristadmuseum ved årsskiftet 2012/2013. Rekneskapen gir god 

informasjon om drifta av museet. Styret merkar seg utfordringa ved at eigenkapitalen er sterkt 

redusert i 2012. 

Det føreligg føresetnad om framleis drift, og styret si årsmelding og årsrekneskapen for 2012 er sett 

opp under denne føresetnad. 

3. Industriell kulturarv – museet som samfunnsaktør 

NVEs museumsordning 

Arbeidet med nettsidene www.vasskrafta.no har i 2012 vore eit hovudsatsingsområde i 

samarbeidet  med NVE. Det er no lagt ut 3 nye kraftverk: Kuråsfossen, Nore I og Sauda III. I alt er no 

13 kraftverk representert på nettstaden.  

Det er arbeidd med å knyte denne nettstaden tettare mot undervisning i skuleverket. NVIM nytta 

konsulent Asle Moldestad (tidlegare «Vil vite») til å vurdera korleis sidene betre kan tilpassast 

skulane sine behov. 

I september gjekk den årlege fagturen til museumsordninga til Trondheim der vi blei betre kjent med 

aktuelle tema knytt til NVE i området og la grunnlaget for eit framtidig utstillingsprosjekt.  

Regiontenestene si historie: Regionkontoret til NVE region vest i Førde feira 100 årsjubileum i 2012. 

Forskar, dr. oecon. Elisabeth Bjørsvik, NVIM, fekk i oppdrag å skriva boka og innhenta materiale. NVE 

hadde oppretta ei eiga boknemnd og eit stort arbeid vart lagt ned med eit godt resultat. Boka vart 

lansert på jubileumsmarkering i Førde 24. oktober som eit høgdepunkt og vart tatt svært vel imot. 

Forskar Elisabeth Bjørsvik, direktør Randi Bårtvedt og styreleiar Toralv Mikkelsen representerte 

museet på markeringa. 

Internasjonalt arbeid 

NVIM er sekretariat for fagseksjonen ”Vasskraft og kraftkrevjande industri” i TICCIH (The 

International Committee for the Conservation of Industrial Heritage). TICCIH har samarbeidsavtale 

med ICOMOS (International Council of Museum and Sites) når industriarv skal vurderast for 

innskriving på UNESCO si verdsarvliste. Sekretariatet er styrka ved at NVIM også i 2012 har delt 

leiarskap med Historic Scotland v/David Fleetwood som sekretær, 

NVIM er partnar med Historic Scotland i prosjektet «Digitising Industry», sjå www.historic-

scotland.gov.uk.digitisingheritage.  Dag Endre Opedal, Elisabeth Bjørsvik og Randi Bårtvedt, NVIM, 

var på arbeidsmøte i Edinburgh den 12.-15. mars 2012. Her deltok og Erling Nystad frå Statkraft. Han 

har leia arbeidet med Statkraft sin verneplan for kraftverk.  Delegasjonen møtte energi- og 

turismeministeren i Skottland om partnarskapsprosjektet. På Norsk Industri sin 7-fjellskonferansen 

om grøn energi, Bergen i mai 2012, vart prosjektet lansert av førsteminister i Skottland, Mr. Alex 

Salmond. Det var brei pressedekking. Mellom anna vart Randi Bårtvedt intervjua av skotsk fjernsyn 

saman med førsteministeren 

Statkraft, NVE si museumsordning og NVIM deltok i oktober for 2. gong på vasskraftprodusentane 

sin årlege verdskongress, Hydro 2012 i Bilbao, med eigen sesjon om vasskraftanlegg, elektrisiteten si 

historie og verdsarv. Det var foredrag ved NVIM, NVE og Historic Scotland samt foredragshaldarar frå 

fleire land og verdsdelar.  

European Route of Industrial Heritage (www.erih.net) 

Randi Bårtvedt er medlem i hovudstyret til ERIH fram til generalforsamlinga 2013 som er lagd til 

Noreg og Tyssedal/Odda i september  og samlar rundt 100 utsendingar frå heile Europa. Randi 

Bårtvedt deltok i 2012 på to styremøte i ERIH kombinert med synfaringar om industriarv som 

byutviklar og ny næring. Det var i Torino, Italia, i mars og i Amsterdam i september på 

generalforsamlinga.. Bårtvedt var observatør frå ERIH-styret i juni 2012 til reiselivs- og 

kulturfestivalen «Industriada» i Silesia, Polen. 

NVIM har tatt initiativ til å laga ei reiserute gjennom Vestlands fjordane med deltaking frå bedrifter, 

museum og lokalsamfunn. Ruta går frå Bremanger, gjennom Sogn og fjordane og Hordaland og via 

ankerpunkt Tyssedal til Sauda i Ryfylke. Reiseruta skal opnast i samband med ERIH generalforsamling 

i Tyssedal. Dette er eit nasjonalt pilotprosjekt med overføringsverdi til andre norske ankerpunkt og 

regionar.  Pilotprosjektet omfattar samarbeid med kommunar, fylkeskommunar, bedrifter, museum 

og reiseliv.  Prosjektleiar er Roy Sævik frå Stongfjorden Vekst AS. Anne Gravdal og Randi Bårtvedt frå 

NVIM deltar i prosjektleiing. Prosjektleiinga besøkte i 2012 alle 8 stader som er med i nettverket og 

har halde ei rekkje møte med dei to fylkeskommunane, reiselivet og Innovasjon Norge. Det er søkt 

og motteke midlar. ERIH prosjektet «Reiseliv i industriens vogge» vart i 2012 meldt inn som søkjar til 

nye rundar med «Kulturminne og verdiskaping» frå Riksantikvaren og Miljøverndepartementet. 

Fredingsak Odda Smelteverk 

 Fredingsforslaget omfatta ikkje kalkomnar og kokstørke i reguleringsplanen for smelteverket sør. 

Desse industriminna var regulert til spesialområde vern. Eigar SNU (Smelteverket Næringsutvikling 

AS) søkte om sanering av desse installasjonane og andre bygg i 2011. Dette vart godkjend av Odda 

kommune, men påklaga av Hordaland fylkeskommune. Fylkesmannen i Hordaland stadfesta at 

dispensasjon frå gjeldande reguleringsplan til riving av mellom anna kalkomnane. NVIM fekk i 2012 

tilskot frå Riksantikvaren til dokumentasjon av rivinga av kalkomnar og kokstørke. NVIM gjorde dette 

til eit større dokumentasjonsprosjekt der vi filma, fotograferte samt intervjua på staden tidlegare 

tilsette ved Odda smelteverk som arbeidde i karbid- og kalkomnsområdet. Slik dokumentasjon er i 

tråd med NVIM sine oppgåver i nasjonalt fagnettverk, samtidsnettverket. Arkitekt Gro Lavold var 

prosjektleiar og Walter Jaggi, tidlegare Odda smelteverk AS, vart innleigd som intervjuar. 

Arbeidet med verdsarvsøknaden for Odda vart ført vidare av tilsett verdsarvkoordinator i Odda 

kommune som slutta i 2012. NVIM har vore pådrivar i saka for å oppnå verdsarvstatus for 

serienominasjonen Tyssedal-Odda-Rjukan-Notodden. I november/desember 2012 melde 

Riksantikvaren at Odda og Tyssedal førebels var tatt ut av søknaden og at ein gjekk vidare med 

Notodden-Rjukan som søkjar. Odda og Tyssedal skulle takast opp igjen som søkjar etter 2015. 

4. Besøk og undervisning 

NVIM har dei siste to åra hatt ein besøksauke på nær 36 %. Frå 2010 har besøket ved museet gått 

opp frå 11 127 til 15 096. Frå 2011 til 2012 var auken på 12 % frå 13 481 til 15 096. Auken i 2012 

skuldast i stor grad ein eksplosjon i besøkjande på Odda vitensenter på 214 % (frå 1445 til 4542). 

Dette er ein auke vi forventar vil fortsetje i 2013. 

Nye attraksjonar i 2012 var Vitenparken i Odda sentrum og ei flott vandringsløype i kraftstasjonen og 

området rundt. 

Pedagogiske tiltak 

Sjølv om NVIM hadde vakant stilling på formidlar til skulane fram til august, klarte vi å gjennomføre 

dei fleste undervisningsopplegga våre. Vi hadde tenkt å leggje store deler av undervisninga vår på is 

til stillinga var besett, men opplevde stor skuffelse frå skulane. Dette var ei utfordring vi måtte ta, og 

det var kjekt å sjå at opplegga våre er godt etablerte og etterspurde frå skular i distriktet.  

Etter at formidlar vart tilsett, arbeider ein no med vidareutvikling av vasskrafta.no for å flette 

nettsidene inn i NVIM sitt faste besøks- og undervisningsopplegg. Tilsvarande skal 

undervisningsopplegga «Tysso III-kraft i kvar dråpe» og «Røyrgatelangs – på jakt etter vatnet» 

utviklast vidare.  

Følgjande pedagogiske tiltak vart gjennomført i 2012: Odda vidaregåande skule hadde eit 

undervisningsopplegg knytt til arkiv og dokumentasjon og 27 elevar fekk i tillegg til biletspel og 

omvising ei innføring i korleis museet arbeider på dette feltet. 

Det var og stor interesse for «OddaSmio» på Smelteverket. Fleire grupper, mellom dei internasjonale 

elevar som vitja Odda vidaregåande skule og Tyssedal Barneskole, kom på omvising på museet. 

I april var det kunstvandring på Tyssedal Hotell for alle 3. klassane i Odda og i mai gjennomførte 

NVIM undervisningsopplegget Kraft i kvar dråpe for 7. klasser frå Kvinnherad. 

Undervisningsopplegget «Røyrgatelangs - På jakt etter vatnet» vart nytta av 9. klassar frå Kvinnherad 

i slutten av mai og elevar frå Odda i byrjinga av juni. 

I slutten av mai hadde Odda vidaregåande skule ein geografi-ekskursjon med rundt 50 elevar i 

Statkraftstova før dei reiste vidare til Skjeggedal. Også Lundeneset vidaregåande skule hadde ein 

geografi- og samfunnsekskursjon til museet. 

Universitetet i Oslo kom med sin internasjonal sommarskule. UiB hadde sin årlege ekskursjon med 

utanlandske studentar til museet. Laksevåg vidaregåande skule kom med ein klasse. 

I september stod undervisningsopplegget for 8. klassene for tur. Elevane fekk lære om arkitektur og 

sjå korleis Odda by vart lagt. 

Den kulturelle spaserstokken  

NVIM gjennomførte opplegg for Odda kommune som ein del av den Kulturelle spaserstokken. 

Arrangement, konferanse og servering 

Sommarsesongen starta i slutten av mai med eit fantastisk sommarver. Det var som bestilt til cruise-

båten Saga Saphire som besøkte Odda og Tyssedal. Rundt 50 passasjerar vitja museet og fekk med 

seg den årlege konserten som Hardanger Musikkfest arrangerer saman med NVIM i kraftstasjonen. 

Nordic Voices gav ein fullsett turbinhall ei nydeleg musikalsk oppleving. Dagen etter var det Rallar-

konsert med Helge Jordal, Lars Klevstrand og Rannveig Djønne i fjellhallen/fordelingsbassenge på 

Lilletopp. Eit nøgd publikum fekk oppleve ekstreme temperaturforskjellar på 26° ute og 12° inne i 

fjellet. 

Saman med Hardanger Fartøyvernsenter deltek vi i prosjektet Den Kulturelle Fjorden. Veteranbåten 

MS Granvin tilbyr rundturar med kulturelle stoppestader i Hardagerfjorden. Pilotprosjektet hadde 

matservering om bord. NVIM var ein av stoppestadene då båten gjekk i Sørfjorden i august. 

NVIM har som ein kjerneverdi å vera i dialog der folk er! Difor vart det bestemt at vi skal tilby 

historisk informasjon og omvisingar i Skjeggedal. Saman med Jostein Soldal og Opplev Odda sette vi 

opp ein liten turistinformasjon og klarte på den måten å nå mange besøkande som kjem til 

Skjeggedal for å gå til Trolltunga. 

Universitetet i Bergen arrangerte i slutten av august verdsarvkonferanse og fagkonferanse «Global 

Heritage – Local Context» med internasjonalt besøk i Statkraftstova og kraftstasjonen. 40 personer 

deltok.  

Museet deltok på og var arena for Samtidsnettverket (museum tilskotsordning frå 

Kulturdepartementet) sin konferanse og møte i Odda og Tyssedal i september. 

Telenor hadde sin årskonferanse og « verdssamling» i kraftstasjonen i slutten av september. 150 

personer frå alle verdsdelar fekk oppleve museet, Lilletopp og Skjeggedal med storslagen middag i 

turbinhallen om kvelden. Tilbakemeldingane var overveldande. 

Kulturminnedagen 2012 hadde som tema Møteplassar og museet markerte denne med ope 

vitensenter og informasjon på «Jondølene sin dag» i forkant av opninga av Jondalstunellen. 

Under Litteratursymposiet i oktober var arbeidarbustadane i Folgefonngata arena for 

utstillingsprosjektet for samtidskunst, ODDS. NVIM gjennomførte rundturen «Smelteverket rundt på 

80 minuttar» under symposiet. Stiftelsen Fritt Ord var på besøk med administrasjon og styre i 

november. 

I 2012 deltok NVIM på oljemessa i Bergen med Der distribuerte vi brosjyrar og gav informasjon om 

museet og konferansesenteret.  

På initiativ frå og i samarbeid med ei gruppe tidlegare idretts-utøvarar i Odda er arbeidet med eit 

idrettsmuseum no i gang. Første milepæl er opning av ei utstilling i samband med 100-års jubileet til 

Odda kommune i 2013. 

Av årlege arrangement kan vi nemne juleverkstaden museumslaget til NVIM tilbyr barn i Odda den 

første helga i desember. Eit arrangement som strålte i lag med veret og resulterte i besøksrekord. 

Feiring av Lucia-dagen i samarbeid med Odda Handelstandforening er og blitt ein tradisjon.  

Nytt av året var peparkakebyen «Nonstop Odda» der  NVIM stilte Buen i Folgefonngata til 

disposisjon og hjelpte til med utstilling. 

Julekonserten med Tyssedalkoret i ein fullsett kraftstasjon baud på flott musikk og song som alltid. 

Museet er framleis attraktiv arena for ulike TV-selskap. 71° nord var her også i  år og kombinasjonen 

historie og opplevingar interesserer fleire. NRK var på tur med M/Y Tysso som blei vist i programmet 

Ut i Naturen og dei laga også eit innslag til programmet «Sommeråpent». TV2 var her og filma.  

Den tyske TV-kanalen NDR var i Tyssedal ei heil veke og laga to flotte tv-reportasjar som vart sendt 

på tysk tv i beste sendetid i august. Avis-journalister fann og vegen til oss – mellom anna VG, 

Dagbladet og BT. 

Den private TV-kanalen Brunstad-TV hadde innspeling på museums-området til eit ungdoms-

verdsmeisterskap i ekstrem-sport. 

Vestnorsk Filmsenter arrangerte sitt store Vestlandstreff i Odda og Tyssedal i april.  Dei avslutta 

besøket med ein storslagen bankett for 150 deltakarar i kraftstasjonen.  

Statkraftstova konferansesenter er godt etablert og i ferd med å bli etterspurd. Statkraft kjem kvart 

år med sine ny-tilsette. Tilbakemeldingane er udelt positive. 

I september 2012 heldt Randi Bårtvedt foredrag for Sauda sogelag om industriminne og verdiskaping 

i Odda. Randi heldt også foredrag ved Samtidsnett sin konferanse i september og 

verdsarvkonferansen i Odda i august. 

Odda Vitensenter 

I samarbeid med Atle Moldestad og lærargruppe frå grunnskulen i Odda vart det i 2012 utvikla 

undervisningsopplegg for vitensenteret. Knut Nordal vart tilsett som formidlar/undervisningsleiar i 

august. Hausten 2012 er det arbeidd med å vidareutvikle utstillingane på vitensenteret, lage nye og 

spanande vitenshow, og undervisningsopplegga spesielt med fokus på vasskraft. Første tema for 

undervisning vert elektrisitet og magnetisme. Gjennomføringa startar i januar 2013.  

Vitenparken opna i juli. Opparbeiding var eit svært vellukka samarbeidsprosjekt med Odda 

kommune og har bidratt til å skape eit attraktivt og aktivt leikemiljø for ungar i Odda sentrum. 

Landskapsarkitekt Nina Fredriksen og konsulent Asle Moldestad var leigd inn til prosjektet.  NVIM 

har fått gode tilbakemeldingar og parken ver mykje brukt. Like etter opninga hadde vi ei hending 

med hærverk i parken. Dette uroa oss fordi parken ligg utsett til, men i ettertid har det vore roleg. Vi 

vil i framtida styrke og vidareutvikle installasjonane og det er og plass til fleire aktivitetar i parken. 

Odda Vitensenter har faste opningstider i skulane sin sommarferie. Utanom sesongen har vi vore 

opne ved spesielle høve, som til dømes Kulturminnedagen der Hardanger Veteranvognklubb deltok 

også i år, opninga av Jondalstunellen, litteratursymposiet og Luciadag. NVIM ønskjer å vidareutvikle 

samarbeidet med handelsstanden kring arrangement, felles annonsering og opningstider. 

Odda vitensenter har og arrangert barnebursdag, eit konsept vi ønskjer å utvikle vidare. Vi ser og at 

vi i tillegg til å vera eit tilbod til skulane kan lage opplegg for barnehagar og vaksne grupper, som til 

dømes bedrifter og lag og organisasjonar. 

5. Bygningar og anlegg 

Tyssedal kraftanlegg  

Det er gjennomført eit omfattande periodisk vedlikehaldsarbeid i 2012. NVIM mottek årlege midlar 

til periodisk vedlikehald frå NVE. I kraftstasjonen er taket i sør (600 m2) sparkla og måla på nytt, og 

prioriterte tiltak i nord- og midtfløyen er puss- og malingsarbeid, reparasjonar av veggdekor og 

innvendig tetting og maling av vinduer. I tillegg har det vore utført utvendig tetting av vinduer og 

tårn i nordenden av kraftstasjonen og taktekking spillverkshus og maling vindaugsrammer 

inntaksbygg på Lilletopp på A/S Tyssefaldene si rekning. Elles har bygg- og anleggsavdelinga ved 

NVIM utført faste drifts- og vedlikehaldsoppgåver etter eigen FDV-plan på det freda kraftanlegget 

med støtte frå Riksantikvaren. 

I 2012 har det vore forhandlingar mellom TiZir (tidlegare TTI), A/S Tyssefaldene og NVIM om revidert 

fjernvarmeavtale. Med verknad frå og med 2012 skal NVIM betale inntil 50 % av områdepris el-kraft 

for varmeenergien. Dette utgjorde ein tilleggskostnad på kr. 220 000 i 2012. NVIM hadde hausten 

2012 hatt ein revisjon og oppgradering av Tysso fjernvarmeanlegg, før drifts- og 

vedlikehaldsansvaret vart overført til A/S Tyssefaldene etter 31.12 2012. 

Bygg 26 

Våren 2012   vart det utført ein større flytteaksjon av gjenstandar  og reolar og hyller frå Tyssedal til 

søndre del av bygg 026 på Smelteverkstomta. Før denne aksjonen vart det bygd  2.etasje i rommet 

for å auke lagerplassen vår med eit par hundre m2. 

Rundt bygg 026 og fellestoalettet som NVIM disponerer vart det 2.halvår utført eit omfattande 

gravearbeid for å få på plass ein ny infrastruktur (nye  VVS, elektro- og breibandtilkoblingar). 

I 2012 løyvde Hordaland fylke kr. 100.000 til tetting av tak. Galvaniserte jernbeslag på taket er skifta, 

og fleire tiltak ifølge plan blir utført etter kvart som finansieringa er på plass. 

Andre bygg og andre aktivitetar 

Sommaren 2012 måla NVIM på oppdrag frå A/S Tyssefaldene porten og rekkverket (200 meter) bort 

til kraftstasjonen. 

Irene Lamo tok våren 2012 fagbrev i reinhaldsfaget. 

NVIM har hatt fleire møte med styret i Odda Smedforening og har inngått ein samarbeidsavtale. 

Toralv Mikkelsen har representert NVIM i styret for Sentralbadet Litteraturhus og styringsgruppa for 

Prosjekt Smedskule i Odda, medan Trond Seim har vore NVIM sin representant i styret for 

Restaureringsenteret i Odda AS (RiO AS). 

6. Dokumentasjon og samlingar 

Gjenstandslager i eige bygg 

Leigeavtale på tidlegare gjenstandslager var oppsagt frå 1.5.2012. Lageret blei difor tømd i løpet av 

nokre hektiske, men godt førebudde veker i mars/april. Registrerte gjenstandar er no på plass i 

reolar i andre høgda. Uregistrerte gjenstandar står på grunnplanet, klare til registreringsarbeid når 

arbeidslokala er renovert. NVIM fekk i 2012 spørsmål frå Boliden AS om å ta vare på 

gjenstandar/museumssamling og utstilling som pr. i dag har dårlege lagringstilhøve ved verksemda. 

Bevaringsvurdering (Revita) og flytting til fellesmagasin i Salhus 

Bevaringsverdige klede vart prioritert i 2012, arbeidsklede, barneklede, gjenstandar av ull, kåper og 

frakkar. I alt 105 tekstilgjenstandar vart flytta til Bevaringstenestene på Salhus. Dette vart eit lærerikt 

og omfattande katalogiseringsarbeid med fleire arbeidsreiser til Salhus.  

Fotoarkivet 

Det er gjennomført store fotodokumentasjonsarbeid på smelteverkstomta i 2012; 

kalkomn/kokstørka, Lindehustaket, riving av silo (bygg 114) og smia. I tillegg er lekkasjeskader i Tysso 

I dokumentert. 

Sekretariatet for registrering av faste kulturminne i Noreg (SEFRAK) er Riksantikvaren sitt nasjonale 

register for eldre kulturminne. Registeret vart oppretta i 1975, og i 2012 gjennomførte Harald 

Hognerud på oppdrag frå Odda kommune oppdatering av registeret for Odda kommune. Arbeidet 

gjekk ut på å ta detaljerte foto av endringar på bygg i Odda eldre enn 1940. 

Vel 1000 kulturhistoriske foto er digitalisert og sikra. Det har ikkje blitt teksta foto i Primus, men ein 

god del opplysingar har blitt ført til i Primusbasen. NVIM har begynt forarbeidet til å leggje foto ut på 

nett, men desse er førebels ikkje søkbare for publikum.  

Smelteverksarkivet 

Det er gjennomført betydeleg arbeid med smelteverksarkivet heile året. Arkiva frå hovudkontoret og 

laboratoriet er ferdig grovordna, og driftsbygningen er påbyrja. Grovordningsprosjektet held fram til 

mai i 2013.  

Senter for industriarkiv - SINDARK 

Bygg 004 - Trafostasjonen er valt som arkivlokale. Odda Energi AS eig bygget og Odda kommune har 

inngått leigeavtale for 30 år. Første byggemøte i prosjektet vart halde i oktober, og ombygginga 

starta 2. januar 2013. Siri Jordal følgjer prosjektet frå NVIM, og er med på alle synfaringar og 

byggemøte. Prosjektet skal etter planen vera ferdig til 1. september 2013. Då skal smelteverksarkivet 

flyttast dit. På sikt skal alle industriarkiv ved NVIM flyttast til SINDARK. 

M/Y Tysso 

Båten m/y Tysso var restaurert og seglingsklar til riksantikvar, departementsråd og fylkesmann og 

representantar frå fylkeskulturavdelinga sitt besøk i Hardanger i mai. Paul Wallevik vart leigd inn som 

skippar for sesongen. Magne Aasen frå NVIM var fast mannskap.  NVIM deltok på trebåtfestivalen i 

Norheimsund i juni. M/y Tysso hadde båtplass i småbåthamna i Kinsarvik og det manglar kaiplass i 

Tyssedal. M/y Tysso gjekk mellom Odda og Tyssedal på open dag i juni og på Kulturminnedagen i 

september.  

Søknadsarbeid 

Det er lagt ned mykje arbeid i søknadar om midlar til drift og ulike tiltak som t.d. nytt biletspel, så 

langt utan resultat. Det blir arbeidd vidare med å oppnå auke i driftstilskota for å koma på nivå med 

andre museum ein kan samanlikna seg med nasjonalt og regionalt. Vasskraft- og vassdragshistorie er 

eit viktig samfunnsområde, men NVE si museumsordning har diverre opplevd nedgang i løyvingar til 

drift og prosjekt i 10 års-perioden ordninga har eksistert. Det blir arbeidd vidare med å få auka 

løyvingar. 

 

Tyssedal, den 22. mars 2013 

